
Reykjavík 8.4.2020 

 

Forsætisráðuneytið 

Skrifstofa stefnumála 

Lækjartorg 

101 Reykjavík 

 

Umsögn Mílu um tillögur átakshóps um úrbætur á innviðum 

 

Í þessari umsögn Mílu er sjónum beint að einstökum efnisatriðum sem koma fram í 

aðgerðalýsingu Verkís og þeim fylgiskjölum sem aðgengileg eru á vef verkefnisins en einnig 

er fjallað um atriði sem varða alla innviði. 

 

Um uppbyggingu og öryggi fjarskipta 

Víða er að finna í gögnunum umfjöllun um öryggi fjarskipta og fjarskiptainnviða.  Í þeirri 

umfjöllun er mikilvægt að skilja hvernig fjarskiptakerfi landsins er uppbyggt og þá flóknu 

samsetningu sem liggur að baki í formi innviða og margra ólíkra rekstraraðila með 

mismunandi áherslur og hagsmuni.  Í umræðu um öryggi, samkeppni og þarfir almennra 

fjarskipta, öryggisfjarskipta, raforkukerfisins, ratsjárkerfis, flugfjarskipta eða annarra fjarskipta 

þarf að skilja uppbygginguna og hvernig hlutirnir tengjast og eru innbyrðis háðir. 

Fjarskiptastaðir eru tengdir saman með svokölluðu grunnflutningskerfi.  Það er stundum 

kallað landshringur þó það sé langt frá því að vera réttnefni í dag.  Ofan á 

grunnflutningskerfinu eru IP flutningskerfi fjarskiptafélaganna.  Það eru bæði landsdekkandi 

og svæðisbundin flutningskerfi og uppbygging og tengingar þeirra skipta miklu máli í öryggi 

fjarskipta.  Þessir þrír þættir skipta mestu fyrir öryggi fjarskipta, þ.e. fjarskiptastaðir, 

grunnflutningskerfið og IP flutningskerfi fjarskiptafélaganna.  Ofan á þau kemur síðan 

aðgangsnetsþjónusta og notendaþjónusta sem einnig þarf að tryggja.  Allt þetta þarf að vinna 

saman og mynda heild því uppruni fjarskiptaþjónustunnar er á höfuðborgarsvæðinu og því 

reynir á heildstæði fjarskipta við að búa til virka fjarskiptaþjónustu um allt land.  Rekstraraðilar 

sem skipta máli í þessari mynd eru á annan tug og með mjög mismunandi hlutverk. 

Hér er fyrst og fremst verið að horfa á tvo fyrstu þættina, fjarskiptastaði og grunnflutningslagið 

sem tengir þá saman.  Fyrir fjarskiptastaði skiptir öryggi rafmagns langmestu og langflest rof 

á fjarskiptum verða vegna skorts á rafmagni en ekki vegna bilunar í búnaði.  Því má segja að 

rafmagn sé sá þáttur sem mikilvægast er að bæta til að auka öryggi fjarskipta.  Um rafmagn 

og varaafl er fjallað hér að aftan. 

Aðeins um grunnflutningskerfið sem eru tengingar eða pípur milli fjarskiptastaða.  Þetta getur 

verið ljósleiðarþráður eða samband með skilgreinda bandvídd.  Þetta hefur stundum verið 

kallað landshringurinn og NATO-leiðarinn en líklega er hvorugt réttnefni í dag. 

Landshringurinn er í raun fjölbreytt kerfi sambanda sem nær allt í kringum landið en hringirnir 

eru orðnir margir.  Undirlagið undir sambandakerfið er ljósleiðari en ljósleiðaravalkostirnir eru 

víða orðnir fjölbreyttir og pípur liggja víða.  Í dag er líklega hægt að velja 4-5 aðskildar leiðir á 

ljósleiðara frá Reykjavík til Selfoss og aftur 4-5 leiðir milli Selfoss og Hvolsvallar.  Þannig 

gætu gögn farið allt að 25 mismunandi leiðir milli Reykjavíkur og Hvolsvallar. Það eru 3 

mismunandi ljósleiðara leiðir milli Reykjavíkur og Akureyrar og sú fjórða opnast í ár gangi 

áætlanir eftir.  Það eru fjölmargir hringmöguleikar á Suðurlandi, hringur á Reykjanesi, hringur 

á Snæfellsnesi, hringur í Borgarfirði, hringur á Vestfjörðum, hringur á Tröllaskaga og hringur 

á Norð-austurhorninu svo eitthvað sé nefnt.  Víða eru örbylgjur notaðar til viðbótar til að klára 

hringi (tvítengingar). 

Gagnaflutningur hefur þróast mikið undanfarin áratug.  Grunnflutningskerfið byggir pípur 

(ljósleiðarar, sambönd og örbylgjur) milli fjarskiptastaða en IP flutningskerfi 

fjarskiptafélaganna stýrir flutningi gagna um pípurnar.  Fjarskiptafélögin kaupa sér aðgang að 

pípunum en stýra sjálf hvernig flæðið er um þær gegnum sinn IP flutning.  IP flutningslagið er 

gjarnan þannig upp byggt að það er með mikla bandvídd á stóra mikilvæga hnútpunkta og út 

frá þeim er umferð dreift svæðisbundið.  Uppbygging og virkni IP flutningslagsins gegnir því 

mikilvægu hlutverki í öryggi fjarskipta, ekki síður en flutningslagið. 

Í þessu ljósi þarf að skoða öryggi og einnig forsendur fyrir samkeppni.  Samkeppnis- og 

öryggissjónarmið fara illa saman mjög víða úti á landi þar sem forsendur fyrir samkeppni eru 

litlar og sú samkeppni sem þegar er búið að byggja upp hefur bein, neikvæð áhrif á öryggi.  

Pípur og leiðir eru margar en þær eru mismikið nýttar vegna hagkvæmni sjónarmiða.  Að búa 

til fleiri pípur á sömu innviðum hefur engan tilgang og dregur úr öryggi. Bandvíddin er næg og 

hægt að auka eins og þarf.  Ef fleiri fara að reka pípur eða tengingar á sömu innviðum 

minnkar umfang hvers og eins og um leið fækkar starfsmönnum hverrar rekstareiningar.  

Viðskiptin munu ekki aukast og tekjur af þjónustunni dreifast á fleiri.  Pípurnar verða minni og 

veikari og einingar sem reka hverja verða minni og með minni getu til viðbragðs.   

Sé vilji til að leggja áherslu á öryggi þarf að huga að stærð og getu þeirra eininga sem eiga 

að reka landsmikilvæga innviði.  Í óveðrinu í desember reyndi verulega á getu rekstrareininga 

við að sinna sínu hlutverki og ljóst að víða var ástandið ekki gott og hefði illa þolað 

viðbótaráföll eða bilanir. 

 

Varaafl og varaleiðir 

Umfjöllun um varafl eða skort á því er að finna í mörgum aðgerðapunktum. Míla rekur 

fjöldann allan af fjarskiptastöðum um allt land, stórum og smáum, sem allir eru varðir að öllu 

leiti eða að mestu leiti af einhverskonar varaafli. Míla selur aðgang 

að rafmagni til fjarskiptafyrirtækja sem nýta sér aðstöðu fyrirtækisins.  Míla selur einnig 

aðgang að varaafli en er ekki að selja aðgang að varafli með nákvæmlega skilgreint og tryggt 

rofþol nema að sérstaklega sé eftir því óskað.  Sé ekki óskað eftir ákveðnu rofþoli er varaafl 

afhent eftir bestu getu á hverjum stað fyrir sig.  Rofþol varaaflskerfa þ.e. rafgeyma og í 

mörgum tilfellum vararafstöðva er miðað við notkun á hverjum stað fyrir sig, reynslu af 

áreiðanleika veiturafmagns, aðgengi að staðnum, kostnaði og tekjum og fleiri þáttum.  

Míla er heildsöluaðili á fjarskiptamarkaði, leigir aðstöðu og sambönd til samtengingar á  

fjarskiptabúnað þjónustuveitenda um allt land. Ekki er krafist að upplýsa Mílu um hlutverk 

fjarskiptabúnaðar í tækjarýmum eða hvaða umferð er á samböndum sem fyrirtækið leigir. 

Míla getur því ekki metið áhrif af bilunum í kerfum Mílu, strengjasliti eða útfalli á varaafli á 

fjarskiptaþjónustu svo sem farsíma eða netumferð. Hvert og eitt fjarskiptafyrirtæki ber ábyrgð 

á þeirri keðju sem þarf til að veita fjarskiptaþjónustu á hverjum stað fyrir sig. 

Fjarskiptafyrirtæki geta með ýmsum aðferðum haft áhrif á áreiðanleika þjónustunnar, til 

dæmis með tryggðu varaafli eða varaleiðum sem í mörgum tilfellum eru í boði  um kerfi Mílu 

eða annarra en þau verða að hafa frumkvæði að þeim endurbótum  enda útheimtir það 

aukinn kostnað við að veita þjónustuna. Aukið öryggi kostar og ekki víst að tekjur af 

einstökum fjarskiptastöðum standi undir því. Fjarskiptaþjónustu er dreift um heildstætt kerfi 

og til þess að meta áreiðanleika fjarskiptaþjónustu á einstaka stað þarf að horfa á alla 

keðjuna frá Höfuðborgarsvæðinu að afhendingarstað en ekki aðeins á raunlægt öryggi 

staðarins og rofþol. Þannig  geta leynst veikir hlekkir í öðrum landshlutum sem hafa áhrif á 

upptíma þjónustunnar. 

Óski fjarskiptafyrirtæki eftir auknu öryggi getur Míla í flestum tilfellum tryggt það upp að vissu 

marki.  

Samstarf Neyðarlínunnar og fjarskiptafyrirtækja um endurbætur á varaafli hefur verið mjög 

gagnlegt og mun með hjálp Fjarskiptasjóðs auka öryggi fjarskipta. Míla telur mikilvægt að öll 

vinna við endurbætur á varaafli sé unnin í samvinnu innan fjarskiptafélaganna.   

Einstakir liðir skýrslu Verkís, Uppbygging innviða. 

LAN-003 Mönnun stofnana 
Míla telur að mikilvægt sé að PFS hafi starfsfólk með þekkingu og reynslu í samræmi við 

hlutverk og verkefni stofnunarinnar.   

 

LAN-010 Grunnnet fjarskipta - Kortlagning og uppbyggingarþörf 

Uppbygginga fjarskiptanets landsins fer að mestu leiti fram í samkeppnisumhverfi. Skapist 

þörf á uppbyggingu fjarskiptainnviða að mati PFS umfram það sem fyrirtæki í 

samkeppnisrekstri hafa komið að er augljóst að fjármögnun uppbyggingar þeirra innviða mun 

verða með aðstoð Ríkissjóðs.  

 

Hlutverk svonefnds ljósleiðarahrings og þess flutningskerfis sem nýtir hann er að tengja 

saman nánast öll þéttbýli á landinu og Ísland við umheiminn með mjög bandbreiðum 

samböndum. Hægt er að auka afkastagetu þessara sambanda þannig að flutningur fyrir 

stofnleiðir væntanlegs 5G farnetskerfis er mjög auðveldur á núverandi landshring. Tengingar 

við einstaka farsímasenda 4G eða 5G í þéttbýli og dreifbýli fer um ljósleiðaraaðgangsnet sem 

liggur út frá miðjum farsímafyrirtækja í þéttbýliskjörnum.  Samhengið á milli þess að 

endurnýja ljósleiðarahringinn og uppbyggingu 5G er því óljóst.   

Á undanförnum árum hefur verið lagt mjög mikið af ljósleiðara um allt land.  Mest hefur verið 

lagt gegnum verkefnið Ísland ljóstengt en til viðbótar eru fleiri verkefni þar sem lagður hefur 

verið ljósleiðari.  Í gegnum þessi verkefni hefur í raun víða farið fram nokkur endurnýjun 

ljósleiðara á stofnleiðum og fleiri valkostir í boði en fyrir nokkrum árum.  Landshringurinn í 

dag er í raun stofnsambandakerfi sem nær til allra þéttbýlisstaða þar sem víða eru valkostir 

um ljósleiðara sem undirlag. Einnig bendir Míla á að passa þarf að raska ekki samkeppni á 

mörkuðum með uppbygging ríkisins á fjarskiptainnviðum sem geta rýrt eignir í einkaeigu. 

 

LAN-011 – Stoðveita-Jarðstrengir 

Míla fagnar því að afhendingaröryggi rafmagns til mikilvægra fjarskiptastaða verði bætt en 

bendir á að enn hafi ekki verið skilgreint hvaða teljist vera mikilvægur fjarskiptastaður. Til 

lengri tíma telur fyrirtækið að þetta sé ein besta og ódýrasta leiðin til að bæta öryggi fjarskipta 

jafnvel þó aldrei verði hægt að treysta eingöngu á veiturafmagn á slíkum stöðum. 

 

LAN-012 – Varaafl – Skipulag 

Míla fagnar því að áætlað er að fara í slíka greiningu.  Jafnframt er bent á að varaafl er dýrt, 

bæði í stofnkostnaði en ekki síður í rekstri slíkra kerfa.  Skoða verður því vel hvernig 

kostnaðarskipting aðila fer fram til að samkeppni sé ekki raskað. 

 

 

LAN-014 – Örbylgja-Ljósleiðari 

Míla er sammála því að örbylgjur á fjallatoppum eru útsettari fyrir truflunum við erfiðar 

veðuraðstæður en ljósleiðari.  Á sama hátt geta strengir slitnað  t.d. upp fjöll vegna hreyfingar 

á jarðvegi eða af mannavöldum.  Örbylgjur gætu þá nýst sem varatenging fyrir fjallatoppa en 

einnig geta örbylgjusambönd nýst vel á láglendi.  Á undanförnum árum hefur nokkur fjöldi 

sambærilegra verkefna verið unnin sem hafa skilað auknu rekstraröryggi fjarskipta.  Míla 

fagnar því að þeirri vinnu verði haldið áfram. 

 

LAN-015 Grunnnet fjarskipta – þjóðhagslegt mikilvægi 

Hér vill Míla benda á að mestur hluti fjarskipti á landinu eru háð stofnneti Mílu á einn eða 

annan hátt.  Þeir þjónustuþættir sem þarna eru nefndir byggja á rekstri undirlagsins og öryggi 

þeirra byggir á öryggi þess.  Míla telur nauðsynlegt  að hafa Mílu með í ráðum þegar þessi 

vinna fer fram enda virkni kerfa Mílu hluti af virkni nefndra kerfa. 

 

LAN-018 Yfirsýn yfir fjarskiptakerfið 

Varðandi hugmyndir um notkun og uppbyggingu á gagnagrunni um óvirka innviði (GAF) við 

mat á öryggi fjarskipta í einstökum byggðarlögum vill Míla benda á eftirfarandi. 

Gagnagrunnurinn á að innihalda upplýsingar um legu röra, mastra og lagna. Hvernig lagnir 

liggja á milli hnútpunkta fjarskiptakerfisins segir lítið um það hvernig og hvaða umferð fer um 

þær, hvernig kerfið sem nýtir lagnirnar er upp byggt og tengt saman, hvort tví- eða þrítengingar 

séu notaðar og annað sem lýtur að öryggi fjarskiptatenginga einstakra staða. Míla telur að slíkt 

kerfi geti ekki komið í stað þekkingar og gagna fjarskiptafyrirtækjanna sjálfra. Slíkar upplýsingar 

í gagnagrunni eru einnig viðkvæmar út frá samkeppnis og þjóðaröryggissjónarmiðum. 

 

Útvíkkun á gagnagrunninum með því að skrá í hann alla  virka fjarskiptainnviði mun heldur ekki 

bæta raunverulega sýn PFS á það hvernig fjarskiptakerfið er upp byggt, tengt saman, hvernig 

það virkar og þá þjónustu sem um búnaðinn fer.  

Upplýsingar um staðsetningu þúsunda eininga í fjarskiptaneti Mílu mun ekki gagnast PFS við 

áhættumati á öryggi fjarskiptanets fyrirtækisins. Heildstæð sýn á uppbyggingu og virkni 

fjarskiptanets mun ekki fást með upplýsingum um staðsetningu virkra og óvirka innviða í einum 

gagnagrunni. Fjarskiptakerfin eru mjög lifandi og í sífelldri breytingu frá einum degi til annars.  

IP tæknin býr til mikla sveigju og fjölbreytileika í flutningi gagna.  Miðlæg skráning og eftirlit 

mun verða mjög íþyngjandi og eigi hún að skila gagni þarf mjög mikla þekkingu og mannafla 

til að geta fengið gagnlegar upplýsingar úr öfluðum gögnum. Það er því alls óvíst að GAF standi 

undir öllum þeim væntingum sem til hans eru gerðar. 

 

Rétt er að benda á að PFS úthlutar tíðnum til fjarskiptafyrirtækja vegna þráðlausrar þjónustu, 

ættu því nú þegar að vera til upplýsingar í fórum PFS um staðsetningu allra þráðlausra 

fjarskiptavirkja, örbylgjusenda, farsíma og útvarps og sjónvarpssenda á landinu. Uppbygging 

gagnagrunns um þá virku innviði hefur því í raun þegar farið fram vegna tíðniúthlutunar og 

eftirlitshlutverks PFS. 

 

LAN-025 Almannavarnir – skipulag 

Míla veit ekki til þess að leitað hafi verið til fyrirtækisins á seinustu árum  vegna vinnu við mat 

á mikilvægum innviðum samfélagsins. Míla sér um fjarskiptatengingar á milli nánast allra 

byggðakjarna á landinu, er undirstaða að öllu leiti eða að hluta, þriggja fjarskiptakerfa sem 

flokka má sem öryggisfjarskiptakerfi og öll útlandaumferð fer um innviði þess, bæði strengi og 

fjarskiptastaði. Míla kemur að rekstri fjarskiptakerfa sem augljóst er að gegna mikilvægu 

hlutverki í öryggi landsins. Míla telur sig geta lagt fram upplýsingar í þessa vinnu með það að 

markmiði að auka öryggi mikilvægra innviða.  

 

LAN-016, LAN-017, LAN-019 - Hlutverk Póst- og fjarskiptastofnunar 

Míla telur ekki þörf á að PFS taki að sér aukið hlutverk og verði virkur aðili í 

neyðarviðbrögðum svo sem með samræmingu aðgerða eða upplýsingamiðlun. Þeir aðilar 

sem hingað til hafa tekið virkan þátt í neyðarviðbrögðum eru fjarskipta og raforkufyrirtæki, 

NÖF, Almannavarnir og Neyðarlínan. Öll þessi félög hafa beinan aðgang að rekstrarkerfum 

fjarskipta og raforkunetanna og geta brugðist við tilfellum sem upp koma og skipst á 

upplýsingum milliliðalaust. Innan fyrirtækjanna starfa sérfræðingar sem eru færastir í að meta 

aðstæður hverju sinni og taka ákvarðanir í samvinnu við aðra rekstraraðila án tafa. Þetta kom 

berlega í ljós í aðgerðum vegna óveðra undanfarna mánuði.  Þetta tiltekna hlutverk er ekki í 

samræmi við núverandi hlutverk PFS sem eftirlitsaðila á fjarskiptamarkaði og sem 

umsýslustofnun. Míla telur að það væri vont að fá íþyngjandi millilið sem hefur takmarkaða 

þekkingu á daglegum rekstri og uppbyggingu fjarskiptakerfa. Sé talin þörf á 

samræmingaraðila innan fjarskiptageirans er Neyðarlínan sá aðili sem helst kemur til greina.   

Míla telur umhugsunarvert hvort skynsamlegt sé að hafa einn opinberan aðila, sem starfar  

sjálfstætt, óháð og án yfirstjórnar með jafn fjölþætt hlutverk á mikilvægum markaði.  

Hlutverkið í dag innifelur að greina markaði, leggja kvaðir á markaðsaðila, setja reglur og 

úrskurða varðandi eigin reglur og ákvarðanir auk eftirlits hlutverks. Nauðsynlegt er að svona 

aðili njóti mikils trausts og tryggja þarf að svo sé.  Í dag eru verkefni við markaðsgreiningar 

langt á eftir þeim tímamörkum sem sett eru, reglur byggja á úreltum gögnum og meðferð 

mála tekur of langan tíma.   

 

 

LAN-020 – Snjallvæðing vega, fjarskipti 

Míla fagnar þessu framtaki.  Mikilvægt er að reglur séu samræmdar um aðgang að landi fyrir 

strengi í veghelgunarsvæði Vegagerðarinnar og aðgangur fjarskiptafélaga sé tryggður á 

jafnræðisgrunni. 

 

 

LAN-111 Varaafl-Skipulag 

Samstarf Neyðarlínu og fjarskiptafyrirtækja um endurbætur á varaafli hefur verið mjög 

gagnlegt og mun með hjálp Fjarskiptasjóðs auka öryggi almennings. Þau fjarskiptafyrirtæki 

sem reka afl- og varaaflskerfi hafa yfirsýn á stöðu kerfanna í rauntíma. Upplýsingar í 

gagnagrunnum svo sem GAF innihalda ekki réttustu upplýsingar á hverjum tíma og ekki hægt 

að nota þær við ákvarðanatöku þegar vá steðjar að. Til þess þarf rauntímaupplýsingar úr 

rekstrarkerfum fjarskiptafyrirtækjanna. 

 

LAN-030 Fjarskipti vöktunarbúnaðar Veðurstofu 

Míla leggur til að vöktunarkerfi VÍ verði skilgreint sem þjóðhagslega mikilvægur innviður. 
 
LAN-115 – Ísland ljóstengt 

Míla tekur undir að þörf er að klára þetta verkefni sem fyrst. Hafa þarf í huga að 

ljósleiðaravæðing sveitabæja gerir fjarskipti þeirra viðkvæmari fyrir rafmagnsrofum en áður 

nema afhendingaröryggi rafmagns sé tryggt eða varaafl sé til staðar hjá hverjum notenda.  

Verkefnið Ísland ljóstengt eykur því ekki eitt og sér öryggi almennings. Mikilvægt er að PFS 

nái utan um hvernig tryggja á hagsmuni neytenda nú þegar eignarhald mikilvægrar þjónustu 

er orðið mjög dreift.  Afnema þarf þá kvöð sem hvílir á Mílu um að veita öllum þráðbundna 

tengingu.  Sú kvöð hefur ekki skynsamlega merkingu með tilkomu Ísland ljóstengt og uppfyllir 

ekki lög um tæknióháðan aðgang að nothæfu interneti. 

LAN-116 hagnýting NATO-ljósleiðaraþráða 

Framsetning á þessari aðgerð  bendir til að hér sé um að ræða verkefni sem er í gangi.  Míla 

telur nauðsynlegt að horft sé á heildarhagsmuni og heildstæði fjarskipta við mikilvægar 

innviða ákvarðanir og að rætt sé við markaðsaðila sem þekkja markaðinn, hlutverk, öryggi og 

gæði mikilvægra innviða.  Mikilvægt er að þeir sem um fjalla skilji hvernig fjarskipti á Íslandi 

eru uppbyggð tæknilega og samkeppnis- og öryggissjónarmið.   

Í umræðum um fjarskiptaáætlun, alveg frá árinu 2012, hefur verið rætt um nauðsyn á 

endurnýjun stofnljósleiðara.  Upphaflegur stofnljósleiðarahringur er um 30 ára gamall og 

hefur uppfyllt hlutverk sitt vel þó þræðir í honum séu frekar fáir. Ekkert hefur komið fram sem 

bendir til að hann geti ekki sinnt sínu hlutverki áfram.  Að sama skapi er víða búið að byggja 

upp nýjar stofnleiðir og því mikilvægt að þekkja raunverulegt hlutverk strengsins, bæði í 

flutningi útlandasambanda og sem megin flutningsstrengs milli landssvæða.  Breytt hlutverk 

og notkun stofnstrengja þarf að skoða heildstætt út frá núverandi verkefnum þeirra sem í dag 

reka landsmikilvæga þjónustu um þennan streng og hvernig það tengist annarri þjónustu yfir 

aðra strengi.   

Míla rekur sameiginlegan stofnstreng og sér um alla vinnu við þann streng samkvæmt 

samningi við Utanríkisráðuneytið frá 13. apríl 2013. Míla á 3 til 5 þræði í strengnum, 3 þar 

sem strengurinn er 6 þráða og 5 þar sem hann er 8 þráða.  2 þræðir eru í notkun fyrir IADS 

ratsjárkerfið og Sýn er með einn þráð á leigu. 

Þræðir Mílu eru víðast í notkun fyrir landsmikilvæga þjónustu og strengur og þræðir ættu að 

flokkast undir landsmikilvæga innviði.  Stærstur hluti bandvíðra sambanda milli stórra 

fjarskiptastaða innanlands og flutningur útlandasambanda innanlands að landtökustöðvum 

sæstrengja fer yfir kerfi Mílu, svokallað bylgjulengdarkerfi, að miklu leiti á þessum þráðum 

Mílu.   

Míla telur nauðsynlegt þegar rætt er um ráðstöfun þráða að hugsað sé um allar 

fjarskiptaþarfir og að leitað sé álits þeirra sem þekkja núverandi stofnstrengi og valkosti sem 

eru í boði til að leysa landsmikilvægar fjarskiptaþarfir og einnig hvað er skynsamlegt út frá 

sjónarmiðum um öryggi.  

  

Almenna fjarskiptakerfið, öryggisfjarskipti, flugfjarskipti og útlandasambönd eru á sömu 

ljósleiðaraþráðunum í sama streng.  Af hverju þarf raforkukerfið annað ?  Með þræði í sama 

streng og öll önnur fjarskipti fer strengurinn inn á alla sömu staði og önnur fjarskiptakerfi.  

Fyrir allmörgum árum var kynnt lausn fyrir raforkukerfinu þar sem þeir gætu verið algerlega 

sér með sín sambönd óháð öðrum fjarskiptum á núverandi streng (en ekki sér þræði).  Hvort 

það er á þræði a eða b í strengnum skiptir í raun litlu fyrir öryggi. Forsendur ratsjárkerfis fyrir 

sér þráðum hafa helst snúið að gagnaöryggi en þær forsendur eiga ekki við um raforkukerfið.  

Með nútíma fjarskiptatækni er hægt búa til öryggi með fjölþættum leiðum og til þess þarf ekki 

sér þráð.   

 

 

Fram kemur í skýrslunni að leiga á einum þræði hafi líklega ekki skilað tilætluðum árangri er 

varðar samkeppni.  Það er þrátt fyrir að leiguverðið (undirverð) er langt undir því 

kvaðabundna, kostnaðargreinda jafnaðarverði sem Mílu ber að innheimta.  Hafa verður í 

huga að mjög erfitt er að byggja og reka landsdekkandi þjónustu á einum þræði.  Því fleiri 

þjónustustaðir, því viðkvæmara verður kerfið og erfitt er að tryggja öryggi slíks kerfis.  Að 

sama skapi þarf að horfa til hvort forsendur séu raunverulega fyrir samkeppni á viðkomandi 

stað eða svæði.  Samkeppnislega er staðan í dag mjög sérstök.  Einn aðili veitir þjónustu 

samkvæmt ströngum kvöðum og eftirliti frá hinu opinbera og hinn aðilinn er í raun í 

eftirlitslausri og niðurgreiddri samkeppni af hinu opinbera.  Þarna er ekki um raunverulega 

samkeppni að ræða á markaðslegum forsendum.  Samkeppni þar sem lítil forsenda er fyrir 

samkeppninni hefur bein, neikvæð áhrif á öryggi og opinber skekkja gerir stöðuna enn verri. Í 

slíkri stöðu er líka rétt að skoða samhengi hagsmuna og umfangs.  Ef ekki eru raunverulegar 

forsendur fyrir samkeppni hvaða hagsmunir eru þá grunnur að fyrirkomulagi sem felur í sér 

minna öryggi?  

Árlegar leigutekjur ríkisins af einum þræði, eru lágar og réttlæta varla stöðuna.  Inngrip 

opinberra aðila á markaði draga verulega úr vilja til að fjárfesta í uppbyggingu.  Áhrif þessa 

eru að víða hefur minna verið fjárfest en þörf er á. 

Míla hvetur til að tekin verði umræða um hvaða fyrirkomulag skili mestu öryggi fyrir 

grunninnviði fjarskipta og hvernig megi nálgast þann stað. 

 

LAN-130 Neyðarfjarskiptakerfi almennings 

Míla telur að í dag sé raunhæfasta leiðin til að tryggja neyðarfjarskipti almennings  í gegnum 

farsímakerfin.  Það hlutverk þarf að skilgreina og setja ramma sem slík kerfi geta staðið undir.  

Skipuleggja þarf hvernig mismunandi farnet vinna saman í slíkri stöðu.  Gera má ráð fyrir að 

aukið rekstraröryggi verði ekki eingöngu tryggt á markaðslegum forsendum og því má gera 

ráð fyrir að opinberan stuðning þurfi til sérstaklega í dreifbýli sem býr enn við ótryggt 

veiturafmagn í óveðri. 

Almennt eru aðgangskerfi yfir fastlínu þau kerfi sem notendur treysta á dagsdaglega, bæði 

heimili og fyrirtæki. Þó svo að hægt sé að verja þau miðlægt í tækjahúsum þarf líka að 

tryggja rafmagn hjá endanotenda sem í fæstum tilfellum eru með varaafl.  Þar sem 

afhendingaröryggi rafmagns er mikið geta fastlínukerfi verið valkostur fyrir neyðarfjarskipti 

almennings. Að sama skapi geta verið staðir þar sem erfitt er að tryggja farnetssamband og á 

slíkum stöðum getur verið valkostur að leggja áherslu á rafmagnsöryggi endanotenda og 

nota fastlínu. 

 

 

Virðingarfyllst. 

 

Jón Ríkharð Kristjánsson 

Framkvæmdastjóri 

 


